
La furmaziun sco plazzal da construcziun 
 

Tge tratgs cuminaivels han il temp da stad e la furmaziun? Nagins, vegnis Vus 

forsa a respunder spontanamain. Jau dentant pens ch’ins possia identifitgar almain 

in tratg cuminaivel. Strusch ch’ins vesa a pruir ils emprims brumbels e senta a 

crescher las temperaturas, n’è era la stad enconuschentamain betg lunsch davent. 

Cun il cumenzament da la stad vegnan autostradas sanadas cuntinuadamain 

dapertut enturn ed in plazzal da construcziun vegn agiuntà a l’auter. Per ils 

automobilists munta quai: reducir la spertadad, resguardar sviaziuns e novs 

signals da traffic, avair pazienza durant las stagnaziuns dal traffic kilometers a la lunga ed oravant tut 

planisar da l’entschatta davent avunda temp per in viadi cun l’auto. Uschespert che l’enviern 

s’avischina e las temperaturas sa sbassan, svaneschan ils plazzals e nus charrain puspè spert e senza 

impediments sur novs tschancuns d’autostrada, sur da quels pli lungs e da quels pli curts. Il viadi è per 

part plitost malguliv sin ils tschancuns anc betg sanads e fitg armonic sin las vias gist renovadas. 

Mintgatant mancan forsa anc signals da via u saivs directivas pon schizunt esser montadas mo 

provisoricamain. Pudais Vus uss identifitgar tratgs cuminaivels cun il tema da la furmaziun?   

 

Dapi onns regna en la furmaziun numnadamain era temp da stad! Adina puspè vegnan averts novs 

“plazzals” e tschancuns vegnan sanads. Er en la furmaziun mancan savens ils signals da via a 

chaschun da l’avertura dad uschenumnads tschancuns sanads. Intginas saivs directivas vegnan gnanc 

montadas, cunquai ch’ils purtaders da scola èn gea lura responsabels per quai. Savens vegn dentant 

emblidà che betg mintga purtader da scola posseda ils meds necessaris e na vesa era betg adina la 

medema necessitad da metter tschertas saivs directivas. Uschia vegn il plazzal da la furmaziun surdà al 

diever a modas fitg differentas – mintgatant sanà ad ina via confortabla cun tut ils signals da via e cun 

tut las saivs directivas necessarias e mintgatant mo cun catram nov senza ulteriurs agids d’orientaziun. 

Igl è evident che l’egualitad da las schanzas dals utilisaders – u lura da las scolaras e dals scolars – sa 

diminuescha in zic dapli cun mintga stad.  

 

Igl è era noss’incumbensa sco commembers dals cussegls da scola da pretender e promover structuras 

che mettan a disposiziun a las vischnancas ed als purtaders da scola las resursas ed ils meds 

correspundents per ch’ins possia installar tut ils signals da via e tut las saivs directivas necessarias. La 

sanaziun dad in tschancun dastga tuttavia vegnir spustada per pudair terminar la sanaziun dad in auter 

tschancun ed oravant tut per equipar quel cun tut ils signals e las saivs directivas ch’i dovra e lura 

surdar quel al traffic, resp. a las scolas.  

 

Per il plazzal da la furmaziun eri adina puspè “temp da stad” durant ils ultims onns. Igl ans resta da 

sperar ch’ils responsabels vesian anc ad uras ch’in temp d’enviern cun tut ils meds necessaris e cun tut 

las resursas necessarias per avunda signals e saivs directivas faschess era bain a la furmaziun.  

 

Jau giavisch a Vus tuts ina bun’entschatta en in onn da scola plain success! 

 

 

ASSOCIAZIUN DALS CUSSEGLS DA SCOLA DAL GRISCHUN 
Gabriela Aschwanden-Büchel 

presidenta 

Discurs cun il DECA 
Text: Elisabeth Lorez 

 

L’entschatta da december 2008 ed il matg 2009 

han gì lieu ils discurs semestrils cun il 

cusseglier guvernativ Claudio Lardi e cun il 

parsura da l’Uffizi per la scola populara ed il 

sport, Dany Bazzell. Quest barat ans dat la 

pussaivladad da discutar divers temas e da 

retschaiver infurmaziuns dad emprim maun.  

 

Ils december 2008 essan nus ans infurmads, co 

ch’il DECA vesia la repartiziun da las 

incumbensas tranter ils cussegls da scola e 
las direcziuns da la scola. L’incumbensa 

directiva per la scola populara duaja era 

cumpeter en l’avegnir al cussegl da scola; quel 

possia lura delegar vinavant incumbensas a la 

direcziun da la scola. Tenor il DECA duajan las 

direcziuns da las scolas vegnir incumbensadas 

almain cun la cumpetenza da relaschar 

directivas e cun la qualificaziun da persunas 

d’instrucziun. 

In ulteriur tema era il nov proceder 

d’admissiun per il gimnasi. L’ACSG ha 

crititgà che las reglas d’admissiun per il 

gimnasi èn vegnidas midadas durant l’onn da 

scola current. La Regenza ha explitgà ch’il 

proceder saja vegnì exequì a moda correcta ed 

ha declerà tge situaziun (la diversitad da las 

linguas) che haja manà a quest nov model 

d’examens. Quest proceder duaja ussa vegnir 

applitgà durant insaquants onns.  

 

Plinavant èn vegnidas discutadas las 

consequenzas da la votaziun davart 
HarmoS. A chaschun da la revisiun totala da la 

lescha da scola na vegnia la scolarisaziun 

tempriva betg ad esser in tema, las uras da bloc 

e las structuras dal di duajan dentant vegnir 

recepidas; ellas sa basian sin intervenziuns 

parlamentaras.  

Nus avain era rendì attent a la mancanza da 

persunas d’instrucziun per il stgalim 
superiur ed essan ans infurmads, tge mesiras 

ch’il DECA prevedia.  

 

Il matg 2009 ha Dany Bazzell preschentà la 

revisiun parziala da la lescha da scola. 

Cusseglier guvernativ Claudio Lardi ha 

supplitgà l’ACSG da sa participar a la 

consultaziun ed ha garantì che la posiziun da 

l’ACSG vegnia prendida fitg seriusa.  

Pertutgant il nov urari avain nus danovamain 

dumandà, a donn e cust da tge roms che 

l’emprima lingua estra vegnia introducida a 

partir da l’onn da scola 2010/11. Per il nov 

urari vegnia tschertgà in cumpromiss da la 

repartiziun da las lecziuns da tut ils chantuns. 

En il fratemp han ils purtaders da scola 

survegnì il nov urari. 

 

Medemamain essan nus ans infurmads davart 

l’introducziun dal concept da pedagogia 
speziala. Fin l’onn da scola 2011/12 na sa 

midia nagut en il champ da la scola speziala. 

Uschespert ch’ils resultats da l’evaluaziun 

currenta davart il concept da la pedagogia 

speziala en las vischnancas da pilot da Tusaun 

e Tavau sajan avant maun, decidia la Regenza 

davart la realisaziun dal concept da la 

pedagogia speziala. En il rom dals curs en 

l’intern da la scola offrescha l’Uffizi per la 

scola populara ed il sport curs da 

perfecziunament en connex cun la scola 

speziala per las persunas d’instrucziun. Ils 

chantuns sviluppan ina diagnostica che duai 

gidar ad attribuir in “status” ad in uffant (sectur 

cun access facilità u mesiras rinforzadas). 

Quest instrument saja impurtant, perquai che 

las vischnancas surpiglian ils custs per il sectur 

da l’access facilità ed il chantun las expensas 

per las mesiras rinforzadas (NGF). 

 

Concernent la scolaziun d’englais avain nus 

exprimì nossa preoccupaziun che memia 

paucas persunas d’instrucziun cuntanschian il 

nivel dad englais pretendì fin l’onn da scola 

2012/13. Plinavant avain nus punctuà che la 

scolaziun dad englais muntia per tschertas 

persunas d’instrucziun in pais memia grond 

sper l’instrucziun. Il cusseglier guvernativ 

Claudio Lardi ans ha segirà che la purschida da 

scolaziun saja generusa e bain planisada. 

 

Il barat semestril tranter il DECA e la 

suprastanza da l’ACSG cun discussiuns davart 

ils divers temas en il sectur da la furmaziun è 

fitg impurtant ed util. Questa plattafurma 

porscha la pussaivladad da discutar puncts da 

vista cuntraris, da sclerir tscherts fatgs e da 

deponer giavischs. 



 avust 2009 - pagina 3 da 8 

 

Discurs a la maisa radunda: MGR, VSLGR, S&G, ACSG 
Text: Christian Rohner

 

En il barat communabel tranter Magistraglia 

Grischun (MGR), l’Associaziun da 

mainascolas dal Grischun (“Verband der 

SchulleiterInnen” VSLGR), Scola & Geniturs 

(S&G) sco era l’Associaziun dals cussegls da 

scola (ACSG) èn surtut vegnids discutads ils 

suandants temas: la NGF GR, HarmoS, la 

lescha da scola ed il post da cussegliaziun 
communabel. 

 

L’onn passà èn savens vegnidas discutadas las 

posiziuns concernent la NGF GR. Suenter la 

publicaziun dal messadi èn las discussiuns 

vegnidas influenzadas da las consultaziuns 

ch’èn vegnidas fatgas a medem temp en il 

Cussegl grond. Il zercladur 2009 han l’ACSG 

(suenter ina discussiun intensiva en suprastanza 

e suenter avair dumandà ils commembers) e 

MGR decidì da sustegnair in referendum cunter 

la NGR GR. Ils 24 da zercladur 2009 aveva gì 

lieu ina conferenza da medias en chaussa. Dapli 

infurmaziuns davart la NGF GR chattais Vus 

en questa “Fanestra” sin las proximas paginas. 

 

In barat fitg intensiv hai era dà en connex cun 

HarmoS. Fertant che MGR ha sustegnì il 

project da HarmoS, aveva l’ACSG decidì da 

betg sa participar a la campagna da votaziun, 

cunquai ch’ina consultaziun dals commembers 

aveva mussà che mintgamai circa 50% eran 

per, resp. cunter il project da votaziun. Il 

resultat da la votaziun dals 30 da november 

2008 cun 56.7% vuschs da na ha lura era 

confermà la posiziun critica da la populaziun 

grischuna.  

 

In ulteriur punct impurtant è stada la revisiun 

parziala da la lescha da scola. La discussiun è 

adina puspè stada influenzada da la NGF GR. 

La nova lescha da scola cuntegna in grond 

dumber d’elements, dals quals la finanziaziun è 

reglada entras la NGF GR. Cunquai che ni il 

project da la NGF GR definitiv è enconuschent 

ni il resultat dad ina eventuala votaziun 

preliminara, èsi grev da prender posiziun davart 

la lescha da scola. Igl è dentant indiscutabel per 

tut las varts ch’i dovra ina nova lescha, cunquai 

che la veglia deriva anc da l’onn 1961. 

 

Martin Mathiuet è stà durant plirs onns il 

manader dal post da cussegliaziun communabel 

da l’ACSG e da MGR. Ussa vul el sa deditgar a 

novas incumbensas ed ha perquai desditg sia 

plazza per la fin da l’onn da scola 2008/09. 

Diversas propostas èn vegnidas discutadas, 

tranter auter er ina schliaziun che preveda ch’il 

Chantun haja la responsabladad per il post da 

cussegliaziun (sco p.ex. en il chantun da Son 

Gagl). Cunquai ch’il Chantun na posseda fin oz 

nagina cussegliaziun da scola chantunala, èn 

l’ACSG, MGR e VSLGR vegnids d’accord dad 

endrizzar ina successiun sumeglianta a la 

situaziun dad oz. Guardai per plaschair era 

l’artitgel “Nov post da cussegliaziun”. 

 

Plinavant èn era vegnids discutads ils examens 

d’admissiun per il gimnasi e l’urari per las 

scolas rumantschas (giavischs d’adattaziun da 

vart da las organisaziuns per la lingua 

rumantscha e da las persunas d’instrucziun) sco 

era l’intersecziun sec. I/II.  

 

Cun l’occurrenza da primavaira communabla è 

ida a fin la participaziun da Scola & Geniturs a 

la maisa radunda. A Scola & Geniturs n’èsi 

malgrà plirs appels betg reussì dad occupar da 

nov la suprastanza.  

 

 

 

Furmaziun da commembers dals cussegls da scola: retrospectiva e perspectiva 
Text: Anita Urfer 

 

A chaschun da nossa ultima radunanza da 

commembers essan nus vegnids dumandads da 

pliras varts, pertge ch’il tema “Visitas da scola 

e feedback” na figureschia betg pli en il modul 

da basa. Il motiv era probablamain quel ch’il 

perfecziunament “Visitas da scola en funcziun 

sco commember dal cussegl da scola” da dr. 

phil. Ursina Kerle ha gì lieu durant l’onn passà 

cun grond success en quatter lieus dal 

Grischun. Nus avevan apparentamain betg 

considerà ch’il modul da basa s’orientescha a 

novs commembers da cussegl da scola. La 

scoladra e presidenta da l’ACSG, Gabriela 

Aschwanden, era dentant flexibla ed ha a curta 

vista adattà il modul da basa. Cun in dumber da 

49 annunzias ha il curs da basa pudì vegnir 

manà atras ils 14 da mars ed ils 4 d’avrigl 

2009. Sin basa da l’interess dals scolars dal 

curs ha G. Aschwanden era tractà 

spontanamain il tema da “Conduita cun 

eveniments extraordinaris”.  

 

Ils perfecziunaments “Communicaziun e 

process en la gruppa” e “Communicaziun e 

dumagnar conflicts” da dr. phil. Ursina Kerle 

ensemen cun Arno Ulber han deplorablamain 

stuì vegnir annullads. Per quels curs eran 

memia paucas persunas s’annunziadas, malgrà 

pliras publicaziuns da noss secretariat. Tgenin 

po esser il motiv persuenter? N’era il tema betg 

avunda accessibel per Vus?  

 

Nus essan tuttavia conscients che las midadas 

avisadas en la scola pretendan in grond 

engaschi da vart dals cussegls da scola sco era 

da las direcziuns da scola e da las persunas 

d’instrucziun.  

 

Il workshop “Consultaziun davart la lescha da 

scola” han frequentà 45 persunas.  

 

Per ils 12 da settember da quest onn pudain nus 

anc communitgar ina scolaziun precisa per 

presidentas e presidents da cussegls da scola. 

Mag. oec. HSG Jean-Pierre Sutter da Son Gagl 

As declera las basas per manar cun success 

cumissiuns, gruppas da lavur e projects. Quest 

perfecziunament è publitgà en noss flyer da 

furmaziun da l’ACSG, guardai en chaussa sin 

www.sbgr.ch. Per plaschair s’annunziar sco 

usità.  

 

Nus ans spruvain adina d’As porscher sper il 

modul da basa era temas actuals en il champ 

dal perfecziunament ed ans legrain, sche quella 

purschida vegn era nizzegiada. Per giavischs ed 

idas essan nus adina averts. Ans contactai via 

aaurfer@gmx.ch. 

 

 

Occurrenza d’atun 

„Raits empè da squadras da suga“ – Instituziuns sa preschentan 
Text: Gabriela Aschwanden-Büchel 

 

Gia l’october 2004 aveva noss’occurrenza 

d’atun il medem titel ed aveva procurà per 

grond interess. Lura essan nus entrads a fund 

en la tematica davart la conduita cun problems 

da violenza e da dependenza. Questa giada 

vulessan nus conscientamain ans deditgar a las 

differentas instituziuns e lur incumbensas. 

Bleras chaussas èn sa midadas. Oravant tut las 

consequenzas da las structuras socialas da 

nossa societad pertutgan era pli e pli la scola. 

Co confruntain nus quella problematica? Nua 

ston las scolas reagir, intervegnir ed agir 

concretamain? Quai èn dumondas che occupan 

las autoritads da scola adina pli fitg, che dovran 

bler temp ed energia e che ans rendan betg 

darar er in pau pers. Quai na sto dentant betg 

esser! I fiss bain prepotent da pretender che nus 

possian schliar sezs tut quels problems en 

scola. I fiss – ed è – dentant sbaglià da 

simplamain guardar davent, dad ignorar u da 

mo far ina “politica dad implasters”. Igl è nossa 

incumbensa da guardar endretg, da pledentar ils 

problems e tut tenor da surdar en mauns pli 

cumpetents quai che nus na pudain betg schliar. 

Per quai èn dumandadas raits entiras e betg 

squadras da sugas! 

 

Tgi fa dentant part dad ina tala rait, tge agids 

porschan las singulas instituziuns e cura duai 

vegnir fatg diever da quel agid? Quellas 

dumondas vulain nus tractar detagliadamain a 

chaschun da nossa occurrenza d’atun il 

november 2009 ed er ans spruvar da furnir 

respostas concretas.  

 

Fin la fin da redacziun han gia trais referents dà 

lur consentiment. Els vegnan a preschentar lur 

instituziun ed er a star a disposiziun per 

dumondas concretas. Quai èn dr. med. Jörg 

Leeners, il schefmedi dal Servetsch psichiatric 

per uffants e giuvenils dal Grischun; Albert 

Fausch, il procuratur per giuvenils e Doris 

Konrad Ferroni, la presidenta da la cumissiun 

d’avugadia dal circul Razén-Trin. Per ulteriuras 

infurmaziuns guardai per plaschair il 

“chalender d’occurrenzas” a la fin da questa 

“Fanestra” da l’ACSG. 

NGF GR e la revisiun totala da la lescha da scola: 
Decisiuns impurtantas per la furmaziun en il chantun GR 

Text: Martin Jäger 

 

La NGF GR e la revisiun totala da la lescha da 

scola èn senza dubi da gronda impurtanza per 

las scolas dal Grischun. Quels dus gronds 

“plazzals” politics èn era colliads fermamain in 

cun l’auter. Il sboz per la nova lescha da scola 

parta numnadamain da la premissa che la NGF 

dal Grischun vegnia realisada. Perquai vegn il 

Cussegl grond strusch a cumenzar cun la 

tractanda da la “revisiun totala da la lescha da 

scola dal Grischun” avant la decisiun davart la 

NGF.  

 

Quella decisiun vegn fitg probablamain 

prendida dal pievel grischun a l’urna. Ensemen 

cun autras associaziuns ha l’Associaziun dals 

cussegls da scola enconuschentamain lantschà 

il referendum cunter la NGF. Pertge? 

En il decurs dals ultims decennis èn las 

differenzas tranter ils gronds ed ils pitschens 

purtaders da scola deplorablamain plitost 

creschidas che sa diminuidas. La finamira da 

garantir a tut ils uffants en il Grischun las 

medemas schanzas da furmaziun è 

absolutamain centrala per las autoritads da 

scola dal Grischun. Perquai na dastgan las 

differenzas betg crescher anc dapli. E perquai 

na dastga il Chantun betg s’abstegnair anc pli 

fitg da la politica da furmaziun. 

 

La finamira da las medemas schanzas da 

furmaziun per tut ils uffants dal Grischun na 

vegn uss insumma betg rinforzada, sche l’entira 

responsabladad finanziala per ils fatgs da la 

scola populara cumpeta da nov cun la NGF a 

las vischnancas e sch’ils daners na vegnan betg 

a medem temp liads ad in intent specific u sche 

naginas directivas stringentas existan en 

in’autra moda. 

 

L’associaziun dals cussegls da scola ha en 

general fidanza en nossas vischnancas e lur 

autoritads. Cun gronda probabilitad vegnan 

diversas vischnancas grischunas durant ils 

proxims onns dentant a stuair passentar temps 

fitg difficils quai che pertutga las finanzas. 

Attribuir la furmaziun a las vischnancas senza 

ina participaziun dal Chantun rendess perquai 

en blers lieus impussibel da mantegnair la 

qualitad da scola dad oz.  

Igl è medemamain fitg nuncuntentaivel che la 

NGF è uss deliberada, avant che la revisiun da 

la lescha da scola ed il concept da la pedagogia 

speziala èn fixads. Senza savair dapli da las 

futuras cundiziuns da basa per il sectur da la 

scola populara n’èsi betg fitg serius da spustar 

quel sectur – surtut quai che pertutga las 

finanzas – en il champ da responsabladad 

exclusiv da las vischnancas.  

 

Independentamain da la gronda dumonda 

“NGF gea u na” èsi dentant vairamain temp da 

prender a maun la revisiun totala da la lescha 

da scola grischuna dal 1961. Las relaziuns èn 

bain sa midadas dapi lura. L’ACSG sustegna 

perquai en general il project da la Regenza. En 

quel reguard avain nus gia organisà il matg a 

Tusaun in workshop cun var 50 commembers 

dals cussegls da scola da l’entir chantun per ans 

occupar intensivamain cun quest project da 

furmaziun impurtant e fitg vast. Sin basa dals 

resultats da quel di ha la suprastanza formulà 

noss text da consultaziun ed al ha inoltrà al 

departament d’educaziun.  

 

In dals temas centrals – era gia discutà en 

connex cun la NGF – è la repartiziun da las 

purschidas cun access pli difficil e cun access 

facilità en il champ da la scola speziala. Sch’il 

Chantun sa retira totalmain dal sectur cun 

access facilità, vegnan ils uffants cun basegns 

spezials promovids a moda fitg differenta en 

l’avegnir – tut tenor la situaziun da la 

vischnanca. Plinavant exista entras quella 

repartiziun il privel che uffants en cas da cunfin 

vegnan “stumplads” en il sectur cun access pli 

difficil, cunquai ch’il chantun paja là las 

prestaziuns. Quai cuntrafa a la finala al patratg 

fundamental da l’integraziun.  

 

Plinavant pretenda l’ACSG en sia consultaziun 

en connex cun la salarisaziun da las persunas 

d’instrucziun da bandunar il sistem da fin qua, 

en il qual il Chantun fixescha mo il salari 

minimal da las diversas categorias da scolasts. 

Da nov duai la Regenza fixar sin plaun 

legislativ tariffas da salari unifitgadas per las 

persunas d’instrucziun da la scola populara. Per 

quai duai valair la paja media en ils chantuns 

da la Svizra Orientala senza il chantun da 

Turitg.  

 

Sper il giavisch dad egualisar las grondas 

differenzas da paja dad ozendi tranter ils 

purtaders da scola cumpiglia nossa posiziun 

anc ulteriuras propostas e pretensiuns per 

mantegnair en noss chantun triling e multifar 

ina cuntrada da scola decentrala ed orientada a 

l’avegnir.  

 

Las novaziuns previsas en il sectur da 

l’instrucziun cun uras da bloc, da las structuras 

dal di e da l’integraziun dad uffants cun 

basegns spezials vegnan en general 

approvadas.  L’ACSG na va dentant betg 

d’accord cun l’intenziun dad ad interim betg 

integrar la lescha da scolina en il grond project 

da revisiun. Suenter il resultat evident da la 

votaziun da HarmoS èsi cler ch’il termin per 

l’entrada en scola e l’obligatori da scolina èn 

liquidads per il mument. Tuttina duai tenor 

noss avis vegnir integrada la scolina – sco part 

impurtanta da la purschida da furmaziun 

publica – en in’unica lescha per l’entira scola 

populara. 

 

La situaziun linguistica speziala dal Grischun è 

medemamain da resguardar en quella revisiun 

totala. En l’interess da nossa giuventetgna èsi 

dentant da tegnair quint uschè lunsch sco 

pussaivel al patratg d’armonisaziun dal plan 

d’instrucziun 21. Quai vala tranter auter era per 

il dumber da las emnas da scola. L’ACSG 

refusescha perquai da prolungar l’onn da scola 

a 40 emnas. Ella propona da preveder da nov 

39 emnas da scola tenor il sboz dal plan 

d’instrucziun 21. 

 
Il text da consultaziun inoltrà po vegnir examinà e 

telechargià sin www.sbgr.ch.  

 

A questa “Fanestra” èn agiuntadas glistas da 

suttascripziuns per il referendum cunter la NGF. 

Ans gidai per plaschair da rimnar las 1500 

suttascripziuns necessarias. Cordial 

engraziament! 

 

  

 

Annunzias da novas persunas d’instrucziun 
Text: Gabriela Aschwanden-Büchel 

 

L’ultim temp è la suprastanza da l’Associaziun 

dals cussegls da scola adina puspè vegnida 

confruntada cun dumondas pertutgant in 

engaschament da novas persunas d’instrucziun 

da la Scol’auta pedagogica. Bleras autoritads 

da scola dessan gugent a quellas persunas 

giuvnas la schanza dad entrar en il mund 

professiunal. Savens èn quellas autoritads 

dentant in pau malsegiras en l’incumbensa dad 

evaluar e valitar ils documents d’annunzia. Sco 

i para n’èsi betg usità dad agiuntar rapports da 

praticum als documents d’annunzia. 

Insaquant(a)s candidat(a)s resguardan quellas 

prescripziuns, auters/autras betg. Savens pon 

dentant gist quels rapports da praticum furnir in 

maletg pli precis da las candidatas e dals 

candidats a las autoritads da scola. Duain e 

dastgan quels rapports da praticum ussa vegnir 

considerads u betg? Han las autoritads da scola 

autras pussaivladads dad intervegnir dapli da 

las singulas candidatas dals singuls candidats 

per pudair eruir dapli davart lur capacitads? 

Quai ed anc auter avain nus dumandà il 

directur da la Scol’auta pedagogica dr. 

Johannes Flury. El ha lura er enconuschì la 

situaziun difficila per las autoritads che han dad 

engaschar novas persunas d’instrucziun e ha 

perquai proponì in discurs communabel tranter 

ina delegaziun da la suprastanza da l’ACSG ed 

ina delegaziun da la furmaziun da basa da la 

SAPGR. Quel discurs ha lieu la fin da 

november 2009 – anc a temp avant la proxima 

runda dad engaschament. Immediatamain 

suenter vegnin nus ad infurmar en furma 

adattada ils commembers da las autoritads da 

scola en chaussa, sco er en cas da novaziuns 

concretas.  

Nov post da cussegliaziun 
Text: Gabriela Aschwanden-Büchel 

 

Fin la fin da l’onn da scola 2008/09 han las 

autoritads da scola e la magistraglia purschì 

communablamain in post da contact, 

d’infurmaziun e da cussegliaziun independent a 

Laax. Cun la desditga da Martin Mathiuet che 

ha manà il post da cussegliaziun cun grond 

success durant blers onns stueva era la 

dumonda davart la cuntinuaziun dad in post da 

cussegliaziun communabel vegnir sclerida. 

Suenter discussiuns intensivas han las 

associaziuns cumpigliadas decidì ch’in post da 

cussegliaziun communabel per dumondas da 

scola generalas per persunas d’instrucziun 

(MGR), per manadras e manaders da scola 

(VSLGR) e per commembers da cussegls da 

scola (ACSG) fetschia era senn vinavant e 

correspundia ad ina vaira necessitad. Per las 

trais associaziuns partenarias èsi dentant 

impurtant che differentas persunas da contact 

independentas lavurian en l’avegnir per il post 

da cussegliaziun. Da las differentas annunzias 

èn las associaziuns partenarias sa decididas sin 

basa dals criteris prescrits per las suandantas 

trais persunas. A partir dal 1. d’avust 2009 

vegnan ellas a cumenzar lur lavur. Ellas stattan 

a disposiziun als commembers da las trais 

associaziuns – tut tenor giavisch e preferenza 

persunala.  

 

Mintgina da las trais associaziuns partenarias 

(MGR, VSLGR e ACSG) surpiglia mintgamai 

per ses commembers ils custs per ina emprima 

cussegliaziun da max. 1.5 uras.  

 

 
 

 

 
 
 
 
 
 

 

 

 
 

 

 

 

 

 

 

 

 

 
 

 

 
 
 
 
 
 
 

Robert Ambühl-Losa, dipl. psic. FH/HAP, 

abitescha a Tavau Vitg. Infurmaziuns 

detagliadas e contacts chattais Vus sin 

www.robert-ambuehl.ch. 

Marianne Parpan, supervisiun/coaching/ 

svilup da teams ed organisaziuns, abitescha a 

Lai. Infurmaziuns detagliadas e contacts 

chattais Vus sin www.parpan-coaching.ch. 
 

Mattias Grond, cussegliader psicologic, 

supervisiun/coaching/svilup da teams,  

abitescha a Cuira. Infurmaziuns detagliadas e 

contacts chattais Vus sin 

www.mattiasgrond.ch.  

Chalender d’occurrenzas 
Text: Gabriela Aschwanden-Büchel 

 

Occurrenza d’atun 
 

„Raits empè da squadras da sugas“ – 

Instituziuns sa preschentan. Cun quest indizi 

As envidain nus a noss’occurrenza d’atun da 

mesemna, ils 4 da november 2009, 19.00 – 

21.30 ca., en la halla polivalenta a 
Domat/Ems. 

 

Ulteriuras indicaziuns chattais Vus en l’artitgel 

precedent davart quel tema. I n’è betg necessari 

da s’annunziar, ma nudai quella data en Vossa 

agenda! I vala garantidamain la paina da 

vegnir.   

 

Radunanza da commembers ordinada da 

l’Associaziun dals cussegls da scola dal 

Grischun 
 

La proxima radunanza da commembers 

ordinada ha lieu la sonda, ils 6 da favrer 2010 

a Cuira. Il program detaglià cun il talun 

d’annunzia As vegnin nus a trametter pli tard. 

 

 

 
 

 

 
 

********** 

 
 
 
 
 
 


